भारत सरकार
रेल मंत्रालय
राज्‍य सभा
06.03.2020 के
तारांकित प्रश्‍न सं. 179 का उत्‍तर
कोहरे के कारण रेलगाड़ियों के विलंब से चलने का समाधान
*179. श्रीमती शांता क्षत्रीः 
क्या रेल मंत्री यह बताने की कृपा करेंगे किः
(क) 
क्या रेलवे को इस बात की जानकारी है कि शीतकाल के महीनों के दौरान प्रत्येक वर्ष
कोहरे के कारण रेलगाड़ियों का विलंब से चलना आम हो जाता है;

(ख) 
क्या रेलवे ने इस समस्या का कोई प्रौद्योगिकीय समाधान निकाला है;

(ग) 
यदि हां, तो तत्संबंधी ब्यौरा क्या है, यदि नहीं, तो इसके क्या कारण हैं;

(घ) 
क्या इस प्रकार के विलंब से रेलवे को वित्तीय हानि उठानी पड़ी है; और
(ङ) 
यदि हां, तो विगत तीन वर्षों के दौरान तत्संबंधी वर्ष-वार ब्यौरा क्या है?

उत्‍तर
रेल और वाणिज्‍य एवं उद्योग मंत्री (श्री पीयूष गोयल)
(क) से (ड.): एक विवरण सभा पटल पर रख दिया गया है।

*****
कोहरे के कारण रेलगाड़ियों के विलंब से चलने के समाधान के संबंध में दिनांक 06.03.2020 को राज्‍य सभा में श्रीमती शांता क्षत्री के तारांकित प्रश्‍न सं.179 के भाग (क) से (ड.) के उत्‍तर से संबंधित विवरण।
(क): शीतकाल के महीने में कोहरे के मौसम के कारण प्रत्‍येक वर्ष बड़ी संख्‍या में गाड़ियों का समयपालन प्रभावित होता है।
(ख) और (ग): भारतीय रेल ने कोहरे के मौसम में गाड़ियों को समय पर चलाने के लिए निम्‍नलिखित प्रौद्योगिकीय समाधान शुरू किए हैं: 
(1) 
कोहरा प्रभावित खंडों में लोको पायलटों को अभी तक 12742 फॉग पास डिवाइस दिए गए हैं, जो ग्‍लोबल पोजिशनिंग सिस्‍टम (जीपीएस) आधारित हैंड हेल्‍ड पोर्टेबल डिवाइस हैं। कोहरे के मौसम के दौरान जब भी कोई लैंडमार्क (सिगनल, समपार फाटक आदि) इस उपकरण की जियो-फेंस सीमा के भीतर आता है, तो यह उपकरण श्रव्‍य-दृश्‍य चेतावनी (ऑडियो विजुअल अलार्म) के जरिए चालक दल को सचेत करता है। इस उपकरण में खंड में आने वाले स्टेशनों, चेतावनी बोर्ड, सिगनलों, समपार फाटकों और समपार पर सीटी (डब्ल्यू/एल) बोर्डों की स्थिति फीड की जाती है। यह उपकरण इंजन की गति, लैंडमार्क तक पहुंचने के लिए दूरी और समय को भी दिखाता है।
(2) 
स्‍वचालित ब्‍लॉक सिगनल खंडों में चलने वाली गाड़ियों की संरक्षा बढ़ाने के लिए उत्‍तर रेलवे और उत्‍तर मध्‍य रेलवे में एक आशोधित स्‍वचालित सिगनल प्रणाली शुरू की गई है, क्‍योंकि इस प्रणाली में कोहरे के मौसम के दौरान दो स्‍टेशनों के बीच गाड़ियों की अधिकतम संख्‍या दो ही होती है।
(3) 
रेलवे ने चुनिंदा स्‍टेशनों पर स्‍वचालित गाड़ी सुरक्षा (एटीपी) प्रणाली कार्यान्वित करने का विनिश्‍चय किया है। यह प्रणाली लोको पायलटों को अत्‍यधिक कोहरे के दौरान भी गाड़ी चलाने में सक्षम बनाती है, क्‍योंकि रेल इंजन की कैब में संचलन प्राधिकार/सिगनल रंग प्रदर्शित होते हैं, जो लोको पायलटों को दृष्‍यता बाधित होने के दौरान भी आत्‍मविश्‍वास से गाड़ी चलाने में सहायता करते हैं। निम्‍नलिखित एटीपी प्रणालियां कार्य कर रही हैं अथवा इन पर काम चल रहा  है।
(i) गाड़ी सुरक्षा एवं चेतावनी प्रणाली: यूरोपियन गाड़ी नियंत्रण प्रणाली लेवल-I  (ईटीसीएस एल-1) प्रौद्योगिकी पर आधारित स्वचालित गाड़ी सुरक्षा (एटीपी) प्रणाली अर्थात गाड़ी सुरक्षा एवं चेतावनी प्रणाली (टीपीडब्ल्यूएस) को 345 मार्ग कि.मी. (दिल्ली–आगरा खंड पर 200 मार्ग कि.मी., चेन्नै उपनगरीय खंड पर 117 मार्ग कि.मी. और मेट्रो रेलवे, कोलकाता के 28 मार्ग कि.मी) पर क्रियान्‍वित किया गया है।
(ii) गाड़ी टक्कर बचाव प्रणाली (टीसीएएस): गाड़ी टक्कर बचाव प्रणाली (टीसीएएस) एक स्‍वदेशी स्वचालित गाड़ी सुरक्षा (एटीपी) प्रणाली है, जिसे तीन भारतीय विनिर्माताओं के सहयोग से विकसित किया गया है। इस प्रणाली को दक्षिण मध्य रेलवे के लिंगमपल्ली-विकाराबाद-वाड़ी और विकाराबाद-बीदर खंड (250 मार्ग किमी) पर संस्थापित किया गया है।
(iii) 1840 मार्ग किमी के 4 पायलट खंडों पर यूरोपियन गाड़ी नियंत्रण प्रणाली (लेवल- 2) पर आधारित नवीनतम एलटीई आ‍धारित आधुनिक गाड़ी नियंत्रण प्रणाली के प्रावधान के लिए पायलट परियोजनाएं क्रियान्वित की जा रही हैं।
 
उक्‍त कदमों से भारतीय रेल कोहरे के दौरान गाड़ियों के चलने में विलंब को घटाकर  गाड़ियों की अधिकतम अनुमेय गति को 60 कि.मी. प्र.घं. से बढ़ाकर 75 कि.मी.प्र.घं. करने में समर्थ हुई है।
(घ) और (ड.): गाड़ियों के समयपालन के आधार पर रेलवे को होने वाली वित्‍तीय हानि की गाड़ी-वार गणना नहीं की जाती है।
*****
